
ИЛҮҮДЭЛ ГАЧААДАЛ ХОЁРЫН ТУХАЙ

	Хариугүй жижиг хэсгүүдэд хуваагдсан бөгөөд намрын цагт шалдарч нүцгэрсэн тариалангийн талбай дундуур гарсан нэгэн зөрөг замаар бид хоёр алхаж явлаа. Тэгж явахад хуйсгануур салхи шилэн хүзүү, ар зооноос саваагүйтэн сэнгэнүүлээд, тэнгэрт сэмжин үүлсийг уйгагүй цуглуулан бөөгнөрүүлсээр номин хөх туяатай өтгөн хар үүл болоход сүүдэр нь хар хүрэн ёзоорууд дорсойлгосон уйт газар бууж, нүцгэн бут сондуулыг хөдөлгөх нь тэдгээрийн дотор орж нуугдах оромж хайх мэт бөлгөө Нэг жижиг тосгонд хагас мод газрын зайтай дөхөөд явж байтал нөгөө хар үүлнээс усархаг хүйтэн бороо гэнэт дуслан орж эхлэв. Хамт явсан ариун санваартны мэт янхир царайтай өндөр туранхай Григорий Иванович:

	— Гүйе! гэж тушаалаа. 

	Түүний цэлдэн хөх нүүрний бууралтсан өтгөн хөмсгөн доорх хөнхөр нүднийх нь атираат зовхи дотор их л хилэнтэй бөгөөд улайтлаа өвдсөн жижигхэн хоёр нүд нуугджээ. Тэр хүн өөрийгөө төмөр замын батальоны жагсаалын цэрэг гэх боловч уг нь сүмийн тахилч баймаар ер нь «юм үзсэн» нухлагдаж талхиулсан амьдралд их л гонсойсон, юм болгонд уурлах зантай болчихсон хүн ажээ. Бид хоёр байдаг чадлаараа гүйсээр тэр тосгонд хүрч очсон боловч яг усанд живээд гарсан юм шиг шолбойтлоо норжээ. 

	Арай дөнгүүр нэг байшинд нь шагайж дараачийнхад нь ер нь таван ч байшинд шагайж хувцас хунараа эврээе гэж гуйсан авч өөдөөс:

	— Та нар шиг тэнэж явдаг улс олон, алиныг нь гэх вэ? гээд л ер оруулсангүй. 

	— Турж үхэх болтугай гэж Григорий Иванович гэрийн эздэд нь ерөөж явлаа. 

	Бороо ч бүр ширүүсэж бид хоёр ч цавчмал банзаар босгосон нэг хашааны хаалганд толгой хоргодон норсон хэвээр байлаа. Тэгтэл яг бид хоёр шиг шалчийтлаа норсон намхан пагдгар эр бороон дундуур хүрч ирээд:

	— Та нар юунд энд хоргодоо вэ? Хавар болохыг хүлээж байгаа юм уу? гэж цовоо дуугаар асуулаа. Тэнгэр ийм байхад алиалж яваа хүнийг үзэхэд нэг бодвол сонин ч юм шиг бас нэг бодвол соотоймоор ч юм шиг санагдаж билээ. 

	«Гэртээ оруулах айл олдсонгүй» гэж мань цэрэг эрийн баахан гонсгор хариу өгөхөд сайх хүн:

	— Манайд оч л доо! гэв. 

	Тэр хүн дүлий юм шиг хашхирч хөлчүү юм шиг хөгжилтэй ярина. Түүний хөгжүүн ааш нь тэр өдрийн тэнгэртэй бүү хэл өмссөн хувцастай нь ч нийцэмгүй байсан юм. Тэрээр навс болсон богино дээлийнхээ нэг хормойгоор толгойгоо бүтээсэн ба дээлийнх нь дотроос тийм өнгөтэй гэхийн аргагүй эрээн даавуу цамц цухуйж цамцных нь цаанаас хөх эрээн толбууд харагдана. Хоёр хөлийнх нь өсгий бултайн гарчээ. Бороо түүнийг бид хоёроос илүү хайр гамгүй норгосон юм шиг санагдаж байв. 

	— Чи эзэн хүн байж яах гэж ингэж яваа юм? гэж цэргийн хүн маань асуухад нөгөө хүн:

	— Тосгоны нэг домчийнд очоод буцаж явна, энүүхэнд гурав дөрвөн мод газар байдаг юм гэж уриалаг хариулаад, — Муу охины минь бие базаахгүй. «Эзэн хүн гэнэ шүү» гэж ёжтойгоор инээвхийлэн дуу алдаад дээлийнхээ хормойг буулгахад хүрэвтэр туг туг үс гарч ирэв. Борооны усанд ширэлдээгүйг нь бодоход лав их ширүүн үс байж таарна. 

	— Юуных нь эзэн хүн байх вэ би, нохой долоо! Эзэд гэдэг чинь хөлдөө гуталтай явдаг юм гэв.

	Өргөн мөртэй урт гартай тэр хүн лаг шавар шавхай дотуур сэвэлзтэл хурдан алхаж явахыг нь бодвол лав хүчтэй эр биз ээ. Бид хоёрыг хаанаас явж байгаа, юун улс вэ? гэж байн байн асууж байлаа. 

	Тэрний асуусан арваад асуултыг цэрэг маань:

	— Танайд л очиж явна шүү дээ гэж нэгмөсөн хариулав. 

	— Тэгэлгүй яах вэ, очоорой, би гийчинд дуртай гэж гийчдийг хүлээж авах газартай, зоог барих юмтай хүн шиг хэлэхэд цэрэг маань дооглосон байдалтайгаар:

	— Жаахан балгачихаа юу? гэхэд

	— Уудаггүй. Аав ээж минь хорьж байснаас ч болсон юм биш сэтгэл минь таалдаггүй юм. Би... архи үнэртэх ч дургүй гэв. 

	— Хөгжөөнтэй хүн юм даа чи гэж цэрэг урамгүйхэн хэлэхэд

	— Зовлонг нулимсаар арилгадаггүй. Энэ сүлжмэл хашаан дээгүүр даваад ор, дөхүү болно гэлээ. 

	Бид тэр сүлжмэл хашаан дээгүүр нь давж нэг сажин хэртэй өргөн ногооны газраар туучин явж гармагцаа бороонд дэвтсэн шаварт халтиран төмсний навч иш дотор хөглөрсөн, хоёр цонхтой, хашаагүй харин хэрэггүй юмаа чихдэг пинтэй нэг муу жижиг байшинд хүрэв. Завсар заалхайг нь шавардаж дээврээ гишүүгээр хучсан байх бөгөөд дээрх сүрэл нь салхинд ёрдойж шувуу нуруу нь тоосгон яндандаа дарагдаад хотойсон мэт харагдана. 

	«Хээнцэр орд биш байх нь ээ. Дотроо лав бөгс эргэх зайгүй бохир биз» гэж би дотроо бодов. 

	Үүднийх нь босгыг алхан ортол жижигхэн пин байлаа. Халуун усны үүдний өрөө болох нь илт боллоо. Цонхны дэргэд урт сандал дээр зотон цамцтай чавганц сууж байна. Тэр чавганц нарсны холтос шиг өнгөтэй нүцгэн хөлөө алцайн жийж буурал сэгсгэр үсээ хол шүдтэй модон самаар самнаж байснаа биднийг орж ирмэгц үргэсэн морь аятай толгой сэжин хоёр гараа өвдөг дээрээ буулган айж хэлмэгдсэн байдалтайгаар:

	— Бурхан минь, тэнгэрийн дагина минь, юу болж байна? Егорша чи бас л хүн дагуулаад ирэв үү? гэж гонгинон үглэв. 

	Егорша нойтон дээлээ тайлж шалан дээр шидээд эзэн хүний дүртэй байх бөгөөд эелдгээр:

	— Бүү зов, ижий минь, биеэ битгий зовоо, наад үс гэзэг хувцас хунараа янзал, хүргэчүүл хүрч ирсэн гэж мэдээрэй! За явуулын та нар минь илүү дутуу юмаа энд тавьчих тэгэхгүй бол байшин дотор ороод норгочихно шүү... гэлээ. 

	— Чи эднийг хааш нь аваачих нь вэ? гэж чавганц гонгиноход

	— Газар олно оо. Зочид минь орцгоо. Чавганц нар үглэхээс өөр юм юу л чаддаг билээ гэв. 

	— Ай лүд чамайг! гэж чавганц шүүрс алдан хэлээд арга барагдсан байдалтай толгойгоо сэгсэрч байв. Би Егоршаас норсон муусайн хувцсаа адарт өлгөх зөвшөөрөл гуйлаа. Эзэн ч дуртайяа:

	— Тэг тэг! гэлээ. 

	Адарт нь гарахад дээврийн нь бороо шавхуурдаж сүрэл гишүүг салхи хийсгэн сэржигнүүлж, ямар нэгэн гунигт зүйлийг шивнэх мэт исгэрч байлаа. 

	— Шулам нь энийг лүд гэж зөв хэлж шүү гэж мань цэрэг харанхуйд хувцсаа өлгөж байхдаа бувтнаад, — Лав луйварчин байх. Бид хоёрт даан ч чихэр, цай алга л даа тэрнээс биш халуун байх сан л байх даа... гэж хэлэв. 

	Доош буухдаа мань эр муу санаалж өөрийнхөө нүсэр хүнд үүргэвчийг авч буулаа. Дор халуун усны өрөөнд бүр ч харанхуй, цонхны бүдэг шилний завсраар муухай үнэртэй бүлээн новш тэр хавчиг өрөөнд ханхална. 

	Эзэн ширээнийхээ дэргэд навсганаж жижигхэн цагаан төмөр цөгцтэй дэнлүүндээ тос хийгээд гийчдээ нэг харснаа:

	— Нэг чинь цурхай шиг, нөгөө чинь алганатай төсөөтэй юм аа. За сууцгаа даа... гэж хэлэв. 

	Халуун усны газрыг орон сууц болгохдоо ядаж цөхсөнгүй. Угааш жигнэх модон тавцанг давшуурга болгож, давшуургын дор нь гэрийн эздийн ханз, ор дэвсгэрийг засжээ. Тэр буланд хав харанхуйд нэг хүн хөдөлж байна. Чулуун пийшинг нь хоол унд хийхдээ зэрэглэн хурааж байх, бусад цагт нь нурааж зайчилж байхаар тохируулжээ. 

	Пийшингийн аман дээр нэг муур хүнээс бишүүрхэж ногоон нүдээ цийлэлзүүлнэ. Давшуургаас ямар нэг амьтны жижигхэн цагаан толгой унжиж харанхуй бүрэнхийн дунд яг хайлж алга болох мэт болж, урд талын булангийн урт сандал дээр бас ямар нэгэн жаахан амьтан бөөн юманд дараастай аяархан хурхирч байлаа. Эзэн эр дэнлүүгээ асаагаад шохойдсон ханандаа шаалттай нэг хадаасанд торгов. Дэнлүүний сүүмгэр гэрэлд өгөршсөн шалны хараахан шавар шавхайд дарагдаагүй шинэхэн ногоон нөхөөс үзэгдлээ. Гэрэл гармагц хамаг юм хачин жигтэйхэн хөдлөн ойртон нийлэх шиг болоод уй гашуутай мөртөө аятай байдал буй болоход миний уур хүрч:

	«Энэ чинь амьдрал уу?» гэж асуулаа.

	— Тэгвэл яаж амьдарвал таарах вэ? гэж гэрийн эзэн миний санааг яг тааварлан асуув. Түүний хөгжүүн цовоо дууг сонсоход би энэ хавчигдсан эр, их л зориг самбаатай хүний дүр гаргаж байна даа гэж аргагүй бодлоо

	— Одоо цай уувал сайхан байх сан. Гэвч манайд халуун тогоо байдаггүй гэхэд

	— Цай, чихэр ч бас байхгүй гэж давшуургын тэндээс тайван тод дуу гарав. 

	— Эзэгтэй минь дуугарч байна гэж Егорша тайлбарлаад, — Төмснөөсөө бас өгөхгүй юу, Палаг аа? гэв. 

	— Бороо ороод төмс ухахтай мантай юм. 

	— За тэгвэл жаахан талх, давс өг. Талх ус хоёр бол баатар эрийн хоол доо. 

	— Аав аа! гэх сэмхэн дуу давшуургын тэндээс гарлаа. 

	— Ай зайлуул ийм ч амьтад байх гэж дээ гэж цэрэг эр маань зэвүүцэн хэллээ. 

	— Манайх тусгүй санагдаж байна уу? гэсээр гэрийн эзэн авгай гэрэлд гарч ирээд цамцныхаа энгэрийн товчийг товчлох зуур, — Тэгвэл өөр айлд очиж болох сон болов уу? гэлээ. 

	Ингэж асуухдаа тэр авгай хилэгнэсэн буюу гомдсон байдалгүй авч би гэрийн эзэн хүн гэсэн шинж нь илэрхий байлаа. Цэрэгт миний уур хүрч мань эр ч харанхуй шөнө, бороонд гадаа хөөгдөж гарах нь гэж айсан бололтой болхи дуу хоолойгоо зөөлрүүлж хулчийсан байдалтайгаар:

	— Эзэгтэй та санаа бүү зов, бидэнд идэх юм байна гэв. 

	Тэр эмэгтэй өтгөн хар хөмсөг зангидан бид хоёрыг бодлогошрон харж байснаа:

	— Тэгвэл яах вэ, ууж идэцгээ гэж жишимгүйхэн соёрхоод урд буландаа очиж новшоо эмхлэхээр оролдоно. 

	Тэр бээр нуруу өндөр биш бахим дугариг улаавтар царайтай өргөн хөнхөр духных нь дороос хонин бор нүд жишимгүй гялалзаж өргөн сартгар хамар, зузаан уруул нь нүүрээ гутаах боловч түүний нүдэнд «ухаантай хүн юм» гэж бодогдом ямар нэг аятайхан шинж үзэгдэнэ. Түүний нүүр царай, бие цогцост нөхөртэйгөө адил төсөө байна. Егорша бас л нүд хурц хамар шантгар, шанаа том хааш яаш буржгар сахал нь түүний нүүр царайг онцын эрэлхэг байдалгүй болгожээ. Тэрээр буланд пийшингийнхээ дэргэд зогсчхоод

	— Яшук, чи хө, хаачих гээд л тэмүүлээд байна? Угаашийн савны хажуугаар зүтгээд, хүний үг дуулж байна уу? гэхэд цагаан толгойтой туранхай жаал хүү ямар нэг юм бүдэгхэн хэлэх боловч эзнийх нь үг дарчхаад сонсогдсонгүй. 

	— Гийчид минь, энэ хүүгийн нүд идээлж байгаа юм шиг л нойт оргиод байх юм. Нүд анагаах арга мэдэх үү?

	— Больницод аваач гэж цэрэг зөвлөв. 

	— Бид, юугаараа аваачих вэ? гээд Егорша хүүгээ давшуурга дээр гаргаж өгөх зуур, — Бид хүсэгчдийг өөрсдөө аваачдаг юм. Больницод бид гурван ч удаа аваачсан. Нүдэнд нь эм дусаах л юм, угаалга хийх юм өгөх л юм, тус болдоггүй! Үгүй ер тус болдоггүй юм гэж тэр давтан хэлээд анх удаа сүрхий шүүрс алдаж цэрэг эрийн үүргэвчнээсээ цэрэг хүний тал талх хэсэг бялуу гаргаж байхыг ажиглан, — Сохрох тавилантай юм байлгүй гэж бодох болоод байна. Охин маань ч гэсэн бүлээрээд дөрөв хонож байна. Салхи цохиулчхаад, цээж нь хэржигнээд... Палага аа, ямаршуу байна, наадах чинь? гэснээ авгайнхаа хариу дуугарахаас өмнө баярлаж гайхсан янзаар:

	— Энэ чинь юу вэ? Гахайн мах уу даа? гэж дуу алдан хашхирав. 

	— Гахайн гуяны мах гэж цэрэг хариулав. 

	— Баян амьдралтай улс юм аа! Палага, гахайн гуяны мах хараач гэв. 

	Авгай нь инээмсэглэсээр ширээний дэргэд хүрч ирээд:

	— Яасан их юм! Сайхан аа... гэв. 

	— Энэ хэчнээн цаасны үнэтэй байх вэ? 

	Цэргийн сэтгэл сэргэж хөхиүн болоод

	— Худалдаж авсангүй, хулгайлчихсан юм гэхэд Егорша үнэмшсэнгүй.

	— Туучихлаа гэнэ үү? Худал битгий хэл!

	— Нээрэн шүү. 

	Егорша, эхнэрийнхээ хажуу бөөр лүү нь нударч хөхрөн савж ойчмоор болоход харин өнөөх чавганц хүзүү сунгаж нүд бүлтийлгэн, эрүү унжуулан, шүдгүй амныхаа харанхуй ховдог нүхийг онгойлгон түүний ард хүрч ирээд зогсож байлаа. 

	Цэрэг эр ч гэрийн эздийг зоогло гэж сайхан сэтгэлээр урилаа. 

	Егорша:

	— Энэнд чинь гялайлаа! гэж хэлээд, — Найз минь, чи хүүд жаахан огтлоод аль. Биед нь тус болно. Мах гэдэг чинь хө, нүдний гэм шүү гэлээ. 

	Тэрээр хэрчим мах аваад давшуурга руу гүйх зуураа. 

	— Идэх юмыг хулгайлж болох юм! Би та хоёрыг хулгайч улс гэж үнэмшихгүй байна гэлээ. 

	— Үнэмших хэрэгтэй гэж цэрэг эр зүтгэхэд гэрийн эзэн авгай надаас: 

	— Чи бас хулгай хийдэг юм уу? гэж асуулаа. 

	Намайг хариу хэлж амжаагүй байтал цэрэг маань өрсөж:

	— Энэ үгүй! Энэ чинь эрдэм номд эвдрээд, ичиж зовдог юм гэв. 

	— Идэх юмыг хулгайлж болно гэж Егорша дахин хэлэхэд эхнэр, чавганц хоёроо нударч ширээний дэргэд суулгаад, — Идэх юмыг хулгана, шувуу ч хулгайлдаг. Жоом ч гэсэн. Хулгай бол дүрсгүйтэл биш гэж би ухаарч байна гэв. 

	— Чи худал юмаа өөртөө л ярь гэж эхнэр нь хөмсөг зангидан хэлэхэд Егорша түүнийхээ үгийг зөвшөөд:

	— Өөртөө худал яриад тус алга л даа! гэсэн ч «Идье гэвч юмгүй бол, айлын пинд ороод талхыг нь...» гэсэн нэг зүйр үг байдаг шүү дээ. 

	— Тийм зүйр үг байхгүй гэж чавганц ууртай хэлэв. 

	— Чи бүгдийг мэдэх юм уу? 

	— Мэдэлгүй яах вэ!

	Дэгдэж болзошгүй хэрүүлийг таслах гэсэн бололтой цэрэг эр маань:

	— Чи ч мөн хэлэмгий хүн юм аа! гэхэд Егорша:

	— Сэтгэл минь тэнүүн болохоор хэл минь шаламгай байдаг юм. 

	— Идэцгээ, идэцгээ гэж цэрэг эр хэллээ. 

	Бид дуугаа хураагаад идэж гарлаа. Цэрэг эр, идэмхий уумхай ч хүн дээ, зөндөө л иддэг байлаа. Харин энэ удаа түүний хоолой руу, минийх руу ч өөрцгүй идэх юм нэг л орж өгөхгүй байлаа. Егорша хэчнээн хомхойлон идэж байгааг харахад аягүй санагдаж ялангуяа өнөөх чавганц хэрчим хэрчим махыг шүдгүй амандаа аймшигтай хачин чихэж, хэрчим мах авч амандаа ойртуулахдаа гараасаа сугараад явчих вий гэсэн шиг бүх биеэрээ тэр хэрчим мах руугаа зүтгэж байв. Тэр хөгшин шуухитнан хахаж цацах бөгөөд Егоршийн хурдан гарыг буурал хөмсөгний дороос жалхгүй нүдээрээ харамлах маягтай дагаж харна. Төвөнхийн нь яс гүлхэг гүлхэгхийн хүзүүнийх нь арьс хачин муухай атиралдаж байлаа. Түүний ховдоглохыг харахаас бөөлжис цутгамаар болж байв. Залуу авгай, чавганцын бөөр лүү хоёр ч удаа ёврохыг нь би ажсан юм. Палага, өөрөө яаралгүй нямбай, удаан зажилж идэх бөгөөд тийнхүү дуугүй идэж цадах нь түүнд тааламжтай ажээ. Цадсандаа биш, чухам ингэж бодсондоо чих, хацар нь улайжээ. Миний таамаг зөв байсан бололтой, Палага гэнэт нөхрийнхөө чанга тамшаан идэх, чавганцын мал шиг шуухитнах чимээг даран яруу тод хоолойгоор нэг юм хэлэв. 

	Энэ маань үлгэрч, зохион яригч юм. Заримдаа бүр шөнө дүл, өглөө болтол алиалчих нь тэр. Заримдаа бүр сонсохоос ч айдас хүрмээр юм ярина. Жоомнууд цадиггүй үржчихлээ гэж гэнэтхэн ярьж билээ. 

	— Үү-үү гэж Егорша толгой дохин хэлээд, — Жоомнууд үржээд газар дээр хүн ч байхгүй, амьд амьтан ер үгүй болж, ганцхан л жоом язганаж байх юм гэснээ Егорша идэхээ больж бүр үнэн юм шиг: — Гэтэл хулганууд гэж бий шүү дээ! Жоомны эсрэг арга алга, харин хулгана бол жоомноос хүч илүү, жоомыг бариад идчихэж чадна. Ер нь юм бүхэн хүчээрээ л дийлж байдгийг та нар өөрснөө мэднэ шүү дээ гэлээ. 

	— Мулгуугаараа дийлэх нь бүр ч илүү гэж цэрэг эр хөндлөнгөөс нэмэв. 

	Егорша тэрхэн завсар амандаа гахайн мах чихэж нэгэнт амжсан тул хариу хэлэх гэтэл ам нь завгүй, өрөөсөн гараараа хий дохиж байлаа. Харин зажлах юмаа залгисныхаа дараа шалмаг шийдэмгийгээр:

	— Мулгуу чанар гэдэг чинь хүч биш үү? Мулгуу чанар чинь, хө, бас хүч юм шүү. Түүнийг дарах гэж үзвэл яах вэ? Манайханд тосгоны нэг бүсгүй багш мулгуугийн эсрэг үзэлцэж гарсан юм, тэгсэн чинь шөнө хотоос харгис цагдаа нар ирээд аваад явчих нь тэр! Бодвол Сибирьд, хүнгүй газар луу... гэв. 

	— Чи тэр бүсгүйнхээ тухай яриач. Тэрний тухай нүдний нулимс гармаар ярьдаг юм гэж эхнэр нь хэллээ. 

	Чавганц банзлынхаа хормойгоор амаа арчаад гэнэт бүдүүн дуугаар:

	— Бурханд итгэдэггүй, эцгээ хүндэлдэггүй болоод л үхэх нь тэр! Эрлэгийнд очоод ч бас... гэв. 

	Егорша маанагдуу янзтай загалмайлаад:

	— Бурхан өршөө, хоншоорыг нь сүүлээрээ дэлсэг! гэхэд Палага, чавганцад зөвлөн:

	— Чи одоохондоо тэр ертөнцөд очиж үзээгүй болохоор түүний тухай яриад хэрэггүй гэв. 

	— Тэр эмэгтэй багш ер бишийн зоригтой хүн байсан юм. Харин эцэг нь хар лам, их урт гартай хар лам байгаа юм! Охин нь хүүхэд охидтой ярилцаж байхад мань хүн сэмээрхэн гэтэж очоод үстэн авч хоёр хацар луу нь алгадаж унагахад цаадах нь босож ирээд: «Миний эцэг, хар лам намайг яагаад зодсон учрыг ойлгоцгоож байна уу? Та нарт үнэнийг ярилаа гэж зодсон юм. Хар лам нарын үгэнд бүү итгэ» гэж хашхирчээ. Эцэг нь түүнийг тэнд бас! Бас... 

	— Яавал таарах байсан юм? гэж чавганц асуугаад тэгэх л хэрэгтэй байсан юм гэж өөрөө хариулав. 

	— Ээж минь, явж унт! гэж охин нь уургүй боловч учиртайхан хэлэв. 

	— Унтаж амжина гэж эмгэн хэлэх бөгөөд нэгэнт цадчихаад зогьсуулж байлаа. Гэсэн ч тэр эмгэн тонхууны иш шиг хэлбэр, өнгөтэй хуруунуудаараа бялуунаас хэлтэлж чичирхийлсэн салга гараараа амандаа чихсээр байлаа. 

	— Хөгшчүүл мөн ч өлсгөлөн шүү, хараач. Тэдэнд юу ч болж байсан падгүй байх юм, чөтгөрт алгадуулмарууд гэж Егорша надад хэлэв. 

	— Чи шөнийн цагт хар нүглийн тухай бүү дурс, зах зээлийн лүд минь... 

	— Боль, ээж ээ... 

	— Энийгээ боль гэж бас хэл! гэж чавганц боргил хоолойгоор багалзуурт нь юм тээглэчихсэн юм шиг бүдэг хэлээд, — Эрхэм хүмүүс та нар базаахгүй хүнийг үзсэн үү? «Шударга явахыг хүснэ» гэсэн мөртөө хамаг амьтантай түнжин хагарч, баян хүний үгэнд ч ухаантай хүний үгэнд ч орох гэж байхгүй. Тэгээд хавиргыг нь хугалах нэг нь хугалж шороонд суулгах нэг нь суулгаж байна. Энэнээс болоод гадаа гарахаас ч ичих юм гэж чавганц улам уур унтуутай урхирна. Охин нь хөмсгөө зангидчихсан ширээгээ арчиж цэвэрлэж байлаа. Егорша гарынхаа алгыг өмдөндөө арчиж инээмсэглээд бидэн рүү нүд ирмэхэд хадам эх нь гар зангидан ширээ шааснаа Егорша руу давшилж:

	— Хэрэв чи ариун санваартан л юм бол яах гэж гэрлэсэн юм, хүүхнийг минь дэмий битгий зовоогоод бай, шар чөтгөр минь... гэв. 

	— За яагаад дэмий байдаг бил ээ? гэж Егорша нүд ирмээд, — Таван хүүхэд төрүүлсэн шүү дээ гэхэд эмгэн:

	— Багалзуур луугаа нулимуурмар гэж хашхирав. 

	Охин нь түүнийг сугадан авч амархан босгоод үүдний тийш явахдаа:

	— Яв, яв, ээж минь! Идлээ, одоо амар... гэнэ. 

	Эмгэн хөл туйвалзуулан, элгээ тэвэрч урхирсаар шал дээр нулимж байлаа. 

	— Эхнэртэйгээ эвтэй байдаг уу даа? гэж цэргийн асуухад Егорша хийморь нь бүр сэргэж:

	— Эхнэр минь, хө, миний амьдралын хамаг шан юм шүү. Бурхан өршөөг, түүнийг минь! Энэгүй бол ч би хананд хадагдах хадаас шиг болсон байх ёстой. Энийг минь миний өшөөтнүүд ч хүндэтгэдэг юм. Ухаантай, ажилд сайн, дуу дуулахдаа ч хотын дуучнаас дээр байдаг юм... 

	Яагаад шоронд орж байсан юм бэ? гэж би Егоршаас асуусан юм. 

	— Суулгаж л байх юм! Хамгийн сүүлчийн удаа гэвэл намайг нутгийн даргад хэлэх ёстой юмаа хэлсэнгүй гэж бүхэл гурван сар хорьсон доо. Манай энд тайж, ноёд хаа газаргүй тэдний хатуу чанга гэдэг нь өөрсдөдөө бөхөлзүүлж байхыг шаардахаас биш хүнийг ойлгох талаар морь, нохой танихаасаа ч дор улс. Ноднин намар бол би Лодыгиныд морь маллагч байлаа. Нутгийн дарга, тэдний хүргэн юм даа, хадам эцгийнхээ юү л гэнэ түүгээр нь явах юм. Түүнээс урьд нь Баюнов наймаачныд ажил хийж байлаа. Мундаг наймаачин, зэс улаан хошуутай, сахлаа хусаж явдаг хүн. Циркт үзүүлж баймаар луйварчин шүү. Юм болгонд сохор зоосоор тооцдог хорголоо тоолсон амьтан: «Гадаадынхан бүх тооцоогоо цаг, зоос хоёроор хийдэг, жорлонд ч бай, сүмд ч бай ямар ч ажлыг хийхэд цагийн зургаан мөнгөөр боддог гэнэ» гэж ярина. Тэр нохойн гөлөг л намайг тойргийн шүүхээр шийтгүүлэх гэж хөөцөлдсөн юм. 

	Яалаа гэж шийтгүүлэх гэсэн учрыг би Егоршаас асуулаа. 

	Егорша нүүрээ үрчийлгэн, шилээ маажиж мишилзсэнээ:

	— Ялимгүй юмнаас. Тэр үхрийг алах гэж амь насанд намайг халдсан мэт үзсэн юм. Уг нь би зүгээр л хүрзээр... гэхэд мань цэрэг Егоршаг их л нөхөрсөг бах нь ханасан бололтой хараад:

	— Толгой руу нь уу? гэлээ. 

	— Үгүй... мөрийг нь ч юм уу. Зүгээр л... далайсан юм, тэгтэл тэр ч өөрөө бултаад зайлчихсан гэж Егорша урамгүйхэн тайлбарлав. 

	Палага орж ирэн охиныхоо дэргэд суугаад тэндээсээ ингэж хэлэв:

	— Чи Степанидаа эмээгийн тухай ярь л даа. 

	— Тийм ээ, энэ бол тун саяхан гарсан хэрэг гэж Егорша тосож аваад дахин сэргэж

	— Тариалан хураах үеэр нэг хоосон тариачин чавганц хадлан хадаж туйлдаад гэнэт газар хамраараа шааж унах мөртөө тэр чигээрээ нас барчихлаа! Тариачид бол үхэгсдээ хүндэтгэж оршуулдаг зуршилтай, гэтэл хоосон тариачныг нутаглуулж байх цаг биш шүү дээ. Тэр хөгшин Костюхин гэж ёстой нэг амьдаар нь залгигч баяныд ажиллаж байсан юм. Чиний газар дээр үхсэн болохоор чи оршуулах ёстой гэж хүмүүс гайгүй ятгажээ. Гэтэл тэр хүн ингэж шалтгаацдаг байна: Энэ чавганц ямар манайд ирж хүчээ шавхсан биш, манайд ирэхээсээ өмнө хөлслөгдөж байсан айлуудад хүч тамираа барсан хүн гэжээ. Тэгээд л хэл ам болсон юм. Тэр чавганц тариалангийн зааг дээр тоос шороонд булагдан хэчнээн хоног болоход сүүлдээ өмхий ч оргижээ. Яагаад, ямар учраас үхсэн юм бол гэсэн жиг жуг яриа ч таржээ. Бүү мэд. Тэгтэл цагдаа магдаа ч хүрэх хэрэг болно гээд мань Костюхин өгөөмөр болоод явчих нь тэр! Хувь нийлүүлэн оршуулах ёстой гээд рубль зургаан гривенийг хувь нэмэр болголоо гэсэн нь талийгаачийн хөлс байжээ. Тэгээд арай чамай дөрвөн рубль, хоёр гривен цугларч би ч бас авсыг нь бэлдэх ажил хийлээ. Би өөрийнхөө мөнгийг баяны халаасанд байлгаж байлаа! гэж мишилзээд цэрэг эр лүү харж нүд ирмэв. 

	Егорша их хөгжөөнтэй тунгалаг хурц нүдээрээ инээмсэглэн ярих бөгөөд шанаархаг нүүрнийх нь нар салхинд осгортсон арьс инээд хүргэм атиралдаж, хааш яаш сахал нь нэмээд ургачихсан ч юм шиг харагдана. 

	— За, тэр ч яах вэ! Ламд очдог байна, гэтэл цаадах нь «Тэр чавганц яагаад үхсэн гэдгийг таны амаар үнэмшиж болохгүй шүү дээ. Цагдаа шаардлагатай байна. Гэсэн ч яах вэ таныг хайрлая, арван рублиэр хойдохыг нь уншиж өгье» гэжээ. Хаана ч өөрцгүй, дээр юм алга! Би ч гэсэн авсыг нь буруу хийчихжээ. Намайг авс хийх хооронд хөгшний хүүр бүр ч замхарчээ. Одоо яах вэ? Нэгэнт ламд арван рубль төлөх болохоор яая гэхэв талийгаачийг оршуулгын газар өөд тээгээд явахад шарил нь тэргэн дээр уртаашаа байхад авс нь хөлийнх нь тэнд хөндлөн болчихсон байж билээ. Булшинд эхлээд биеийг нь хийж дээрээс нь авсыг нь тавьсан, тэгэхгүй бол болж өгөхгүй байлаа! Иймэрхүү л хачин оршуулга бас байдаг юм даа... гэв.

	— Саяхан болох нь ч болсон л юм байна, гэхдээ харамсалтай явдал байна гэж цэрэг эрийг урамгүйхэн хэлэхэд Палага нам дуугаар:

	— Цааш нь хүмүүс ямаршуу янзтай аж төрж байгаа тухай яриарай гэв. 

	— Аж төрөх мөн ч яггүй байна даа. Горьдох ч юм алга, хүлээх ч юм алга. Нэгэнт аж төрөх ёстойгоос хойш дасах л хэрэгтэй юм. Одоо би хариугүй дөч гарлаа, найман настайгаасаа ажил хийсэн, ажилд дуртай, залхуурахыг мэддэггүй! Тэглээ ч үзээд өгье гэсэн ч илүү дутуу юм алга шүү дээ. 

	— Харин сэтгэл нь хиргүй сайхан даа гэж Палага хэлэв. 

	— Сэтгэл гэдэг чинь үнээ биш болохоор сүү өгдөггүй юм. Яавч, гар хоосон, хөл явган хүн улаан хоолойноосоо илүү гарахгүй, муу ч болтугай над шиг хоёр хөлтэй ч гэсэн хамаагүй нэг морь хэрэгтэй юм. Юухан хээхэнтэй болъё гэвэл нөхөд минь, заавал нэг мал бас бидний өрөөсөн гэр оронгүй зарц хэрэгтэй. Дархны ажил мэддэг сэн бол ч за дээ хөдөө газар ямар дархны ажилд сурах ч бил ээ дээ? Бас тэгээд ажилчин хүн гэдэг чинь айлын тэрэгний нөмөрт толгой хоргодож байх юм байна шүү дээ. 

	— Тийм ээ, ядуухан л аж төрж байна шүү гэж цэрэг эр маань халзандуу гавлаа дохин хэлэв. 

	— Газар уудам атал амьдрах арга алга! Би бишгүй л тэнэж үзсэн хүн. Вологдын гүбернид төрсөн хүн байж одоо энд сууж байна шүү дээ. Хаа газар өөрцгүй дээсэн дөрөөн дээр дэнжгэнэж байна. Харин санаандгүй сайн ханьтай болж авсан маань их аз болсон юм. Нэг орой Симбирскийн ойролцоо явж цэмбэний үйлдвэрээс тооцоо хийж гараад харж байвал замын хажууд нэг тэрэг байна, тэрэгний дэргэд нэг бүсгүй цурхиран уйлж, бас нэг нь хожуул дээр суучихлаа. Тэдэн дээр очоод юу бол оо вэ? гэвэл Сибирь лүү нүүж яваа улс юм байж, нөхөр нь замдаа архидаж гэрийнхээ хамаг юм хүмийг зарж уучхаад одоо хөллөж явсан морио зарах гээд явчихсан юм байжээ. Хамт явсан улсаасаа хоёр хоногийн газраар хоцорчхоод гүйцэж очих аргагүй, гүйцэж очоод ч яах юм билээ, тэгээд яах вэ? Ингэж л би эхнэрээ хадам эхтэйгээ олж авсан юм даа гэж ярилаа. 

	Түүний үгийг сонсоход хачирхмаар бөгөөд их л уйтгартай байв. Тэр хүн өөрийнхөө золгүй амьдралын тухай ярихдаа ч мөн л инээдэмтэй тоглоомтой ярина. Түүний үгэнд гуньсан, хувь тавиландаа уурссан, гомдсон шинж ер үгүй, харин ямагт хөгжүүн заншил, нэгэнт горьдлогогүй болсон чанар мэдэгдэж байлаа. Энэ чанарыг нь би эхлээд зориг самбаатай хүний дүр үзүүлж байна гэж ухаарсан билээ. «Ёзоороор эвдэрсэн ч үзүүрээр сэхүүн» гэж бодогдсон юм. 

	Цэрэг эр мод шиг хөдөлгөөнгүй шув шулуухан сууж, ууртай нүдээ онийлгон үг дуугүй суухдаа ширээн дээр тавьсан гарынхаа хуруугаар үл үзэгдэх, үл сонсогдох гүсли хөгжмөөр тоглож байгаа мэт хоёр гарынхаа хурууг арвагануулж байлаа. 

	— Тэгээд бид энд суурин суух болсон юм. Энэ зун тосгоны тал нь шатчихсан, гэсэн ч жаал зугаа ажил олдоод байх юм. Энэ тосгонд аюул их байна, бараг айл болгонд хамрын өвчин, яр тэмбүү бий, бүгд гуншаа... гэж Егорша нэмж хэлэхэд эхнэр нь:

	— Бүгд гэнэ шүү, дэндүү муу хэлж байгаа юм биш үү! гэж залруулав. 

	— Аа би хэнийг муу хэл ээ вэ? Гурав - дөрвөн жилийн өмнө үймээн дарах гэж ирсэн хаанахын ч юм цэрэг ирээд охид, эмсийг цөмийг нь бузарласан юм даа. 

	— Хаанаас даа, эрүүл юм байлгүй яах вэ... 

	— Чи ч их эмч үү? Надад их эмч, Петр Васильев хэлсэн юм шүү «Хүүхдүүдээ хайрла...» гэж. Би хэнийг ч бузарлаагүй. Цэрэг хүн ч өөрцгүй. Цэрэг хүн өөрийн эрхтэй биш, тангараг тавьсан амьтад, морь унасан бол хааш давхина тийш нь л явна, тэнд нь хүмүүс уйлалдана. 

	— Чи зүйр үгэнд дуртай хүн юм гэж цэрэг эр маань баргар царайлан хэлэв. 

	— Алиалж марзганахаас өөрөөр сэтгэл зогоох юм юу ч үлдсэнгүй. Газар ч үгүй, морь ч үгүй, тонхуу ч алга! Эхнэр, хадам эх хоёр л байна, харин ногоотой шөлөндөө жоомтой байдаг юм даа! гэв. 

	Өнөөх чавганц баахан новш тэвэрсээр, орж ирээд хашхичиж эхлэв:

	— Ам чинь аргахгүй байна гэж үү! Пинд дусаал гоожиж байгаа, би энд хэвтье. Та хоёр зочин адарт гарч унт даа гэснээ нөгөө новшоо шалан дээр хаячхаад:

	— Янз бүрийн амьтад хөлхөж байдаг юм. Яах гэж хөлхөлддөг юм? Бүгд л ам хэл сугалчих гээд шалгаах юм гэв. 

	— Ээж минь үглэхээ боливол дээр биш үү гэж охин нь зөвлөж байна. 

	— Ингэхгүй байж чаддаггүй хүн л дээ. 

	Чавганц шалан дээр сөхрөн сууж дэвсгэр дэвсэх зуураа:

	— Эд нар чинь хотод очоод л Синюхин тосгонд хэл амтай нэг эр байна, тэр хэлийг нь огтолбол таарна гэж ярина даа гэж занан өгүүлнэ

	Егорша бид хоёрыг халуун усны үүдний өрөөнд оруулаад

	— Энд янзлаад шөнийн бор хоног өнгөрөөнө үү дээ... Уг нь өвс байсан бол, гэвч малгүй болохоор өөртөө гэж өвс хадгалахгүй юм даа. Өвсөөр хоол хийж сураагүй байна гэв. 

	— Мунхаг хүн биш ээ. Ухаантай хүн. Харин илүү хүн. Ээ чөтгөр алгадмар... гэж цэрэг эр яндангийн хавьд дэвсгэр засах зуураа бувтнан өгүүлнэ. 

	Тэрээр аягүй хараал тавьснаа дуугүй болов. Дээврийн сүрэл дээр бороо цуцалтгүй, салахгүй бөмбөгдөн дусална. Борооны аяархан шаагих чимээ Егоршийн үгийг санагдуулж байлаа. Нэг том дусал миний нүдэнд яг унав. Дөрөв - таван минут болсны дараа тэр дор үүдний өрөөнд:

	— Ээжийг унттал энд сууя гэсэн Палагийн бүдэг дуу сонсогдов. 

	— Пөөх, хортой чавганц шүү гэж Егорша хүндээр шүүрс алдана. Нэг хэсэг чимээ тасарснаа эхнэр нь нам боловч тодхоноор:

	— Муухай юм боллоо гэхэд

	— Яагаад? гэв

	— Ядуу улс орж ирж байхад бид хамаг юмыг нь идчихдэг гэсэнд

	— Өө, яах вэ! Биднийхийг ч идчихдэг шүү дээ. Тэд чинь хулгай хийхээс хулчийхгүй, гуйлга гуйхаас ч ичдэггүй улс. Гэтэл чи бид хоёр хулгай хийхгүй, гуйлга гуйхгүй гэлээ. 

	Хаалга гэнэт хяхтнан нээгдэж чавганцын бүдүүн, бах тав нь ханасан байдалтай дуу гаран:

	— Та нар намайг загнана биз, би та нарын хоол идсэн ширээн дээрээс чинь хэсэг хэсгээр нь авч хормойндоо хийгээд л байсан юм гэхэд Палага:

	— За чи явж унт гэж бараг хашхирахад Егорша:

	— Ийм шийтгэл... гэж бувтнав.

	— Муусайн тэнэгүүд! Хараач хэчнээн байна! Тэнэг минь чамайг чангаахад миний айсан гэдэг нь, ойчуулчихвал яана паах... 

	Хаалга тасхийтэл хаагдан чимээ аниргүй болов. Бороо ч хүч нь саарах шиг санагдав. Цэрэг эр, дахиад л хараал тавилаа. 

	— Чи яагаа вэ? гэж би асуув. 

	— Над дээр дусаал дусаад байна. Байшин, эхийг чинь... Энэ тариачид гэдэг чинь бүр лойж гүйцээд... хар тодол шиг л дэмий донгосож суудаг бол оо шив вэ... 

	Тэрээр түр зуур чимээгүй болж өөр газар мөлхөн очсоноо нөгөө чавганц шиг урхирсан нь:

	— Үг зохиоцгоох юм: Байшин - илүүдэл, Золигууд. Лексей дуулж байна уу, чи? Илүүдэл гээ биз дээ? Чавганц яалаа гэнэ ээ? Хэсгийг нууж авлаа гэсэн, дуулсан уу? Илүүдэл... Нохойн гөлөгнүүдийг дарах л хэрэгтэй, эхийн нь... 

	— Чи хэнийг загнаад байна аа?

	— Зохих хүнээ. Энэ эр бид хоёрын тухай... Тэнэг хүн биш ээ. Баян байгаагүй нь сайн хэрэг. Баян байсан бол, бас л нэг илжиг байх шүү дээ. Илүүдэл, таны... гэхчлэн зөндөө үглээд адрын тоосон дундуур хоёр ч дахин мөлхөж байраа сольсныг нь бодоход дээрээс нь хааяагүй дусаал гоожоод байсан байлгүй. Над дээр ч дусаад л байсан юм, гэсэн ч би тэвчээд байлаа. Төдхөн цэрэг эр маань хурхиран, хамар нь шуухитнаж эхлэв. Хэсэг цаг өнгөрсний дараа зүүрмэглээн дунд:

	— За, битгий уйл! Яая гэхэв? Ээж маань үхсэн бол дээр байсан байлгүй яах вэ. Бидэнд арай хөнгөн байх сан... гэх Егоршийн дуу сонсогдов. 

	— Чи бодооч дээ! Гурав дахь хүүхэд... 

	— Амьд байсан бол тэднийг юугаараа тэжээх бил ээ? Түмэн дээгүүр гуйлга хийлгэх үү?

	— Янга минь сохрох нь ээ. 

	— Өөрснөө л сохорчихгүй бол учир буй гэж Егорша хэлж байна. 

	Тэр хоёр их л удаан ярилцсан, би ч тэр хоёрын шивэр авир ярилцах анирт бүүвэйлэгдэж унтаад өгчээ. Цэрэг эр маань намайг үүрийн туяагаар сэрээв. Бороо арилсан байлаа. Бид хоёр гэрийн эздийг сэрээчихээсээ айж байгаа шиг чимээгүйхэн яваад өгсөн юм.

	Энэ бол аль эртний хэрэг юм. Хөгжөөнт Егорша түүний хонгор эхнэр хоёрын хөгжөөнгүй амьдралын тухай бичье гэж би хэзээ нэг цагт хүсэж байснаа санахгүй байна. Харин одоо санаанд орж бичсэний учир юу гэвэл, саяхан манайд миний нэг нөхөр ирсэн юм. Энэ хүн бол хөдөө тосгонд бий болж байгаа шинэ амьдралыг гярхай нүдээр ажиглаж, амьдралыг социалист соёлд хүрэх өргөн замаар хөдөлгөхийн чухлыг тариачдад ухамсруулан чаддаг манай намын гайхалтай сайн гишүүний нэг юм. Миний энэ нөхөр бүхэл хязгаар нутгийг удирддаг бөгөөд сэнст чарганд суугаад албан ажлаар нэг удаа хэсэж явахдаа нэгэн том сууринд буужээ. Амралтын өдөр, нартай ч байж үдээс хойш хөгжүүн; харин гадаа гудамжинд эл хуль байжээ. Сэнст чаргаа сүмийн дэргэдэх талбай дээр зогсоож жолооч нь чаргаа шалгаж үзжээ. Том хаалгаар хүүхдүүд түрүүлэн гарч хойноос нь эмгэд хөгшид майжганалдана; Албан хаагчид нь хөдөөгийн зөвлөл дээр хуралтай байжээ. Нэг чавганц чарганы дэргэд очоод гайхаж:

	— Үгүй ер, ийм юм хийснийг нь өөрөө л гүйгээд явдаг хэрэг үү? гэжээ. 

	Настай ч гэсэн гярхай ухаалаг нүдтэй, сэргэлэн ухаантай хүн байна гэж миний нөхөр, тэр чавганцыг ажигласан байна. Тэр өөрөө их цовоо, алиа, хөдөөгийн хүмүүстэй танилцахдаа их дүйтэй хүн. Нөгөө чавганцад ингэж тайлбарлаж өгсөн байна.

	— Тийм ээ, гүйдэг юм! Тэгэхдээ шулмын хүч ордог юм, чөтгөрүүд хөдөлгөж байгаа юм, чөтгөрүүд нь үзэгдэхгүй боловч байгаа юм гэжээ. 

	Гэтэл алиалж байна гэдгийг тэр чавганц ойлгоод:

	— Чөтгөр байхгүй л гэлцэх юм байна шүү дээ гэжээ. 

	— Ер нь байсан юм уу? гэхэд

	— Би л үзээгүй юм даг. Харин нөхөр та биднээр бүү даапаал, энд чинь тог ажиллаж байгааг бид бас гадарлана. Ай даа, ийм юман дээр суугаад давхиулбал хоёр дахь залрал1 ч учрахгүй сэн бий! Нөхөр маань айсан царай гаргаж:

	— Хоёр дахь чинь ирнэ биз дээ? гэхэд

	— Ирнэ гэлцдэг юм. 

	— Чухам хэн ирэх юм бэ?

	— Балар харанхуй улс бид юу мэдэх билээ, чам шиг иймэрхүү хүн л ирэх юм байлгүй. 

	Хүмүүс инээлдэхэд, эмгэн өөрийн хэлсэн цовоо үгэндээ урамшин:

	— Энэнд чинь нэг сууж үзээд нөгөө ертөнцөд очихдоо манайхан юу хийж сурсныг ярьж өгөх юм сан гэжээ. 

	— Хэрэв та тийм зорилготой байгаа бол суу, яваад үзье! гэхэд

	— Би ганцаараа юу? Хөршүүдийг минь уривал сайн сан гэжээ.

	Чаргандаа таван чавганц суулгаж аваад талын дундуур хар хурдаар нь давхиулахад чавганц нар нь баярлаж охид шиг аальгүйтэн хөхрөлдөж байжээ. Суурин руу буцаж ирэхэд талбай дээр хоёр зуугаад хүн цугларчихсан залуучууд нь:

	— Настнууд хэрэг болсонгүй, буцаагаад ирэв үү?

	— Нэг хүнээс хэчнээн мөнгө авдаг юм? гэж даажигнацгаах бөгөөд бага зэрэг балгаж халамцсан нэг залуу атаархаж шаралхсан байдалтайгаар:

	— Хамтралаа чавганц нараар байгуулах санаатай байна уу? гэжээ. 

	Миний нөхөр над ярихдаа:

	— Хүмүүсийг харж, тэдний доог тохуу хийж байгааг нь сонсоод хуучныхаар бол миний үүрэг маань гүбернатор хүний л үүрэг юм уу даа гэж бодогдлоо. Гэтэл хуучин цагт гүбернатор хүнтэй ярилцахдаа одоо надтай ярьж байгаа шигээ ярилцана гэж тэд зүүдлээ ч үгүй шүү дээ. Ингэж бодохлоор дотор онгойх шиг болсон юм. Манай ухуулга гүнзгий нэвтэрсэн хэрэг!

	Сахалтай, нүдэнд дулаан нэг хүн дэргэд хүрч ирээд 

	— Энэ машиныг худалдаж аваа юу, өөрснөө хийгээ юү? гэж асуулаа. 

	— Өөрснөө

	— Тэгвэл Горькийд хийгээ биз дээ? Би тэгж бодож байсан юм, лавлах гэж л асууж байгаа юм. Ажилчид өөрснөө хийсэн байна шүү дээ, харахгүй юу, нөхөд өө. Сайхан хэрэг шүү. Өвөгчүүлийг суулгаж өгөхгүй юу, нөхөр дарга аа? гэлээ. 

	Миний найз өвөгчүүлийг суулгаж яваад талбай дээр буцаж ирэхэд нөгөө сахалт нь тосгоныхондоо хандаж:

	— Нөхөд өө, энэ хүн, энэ нөхөр манай мөнгө хаашаа явдгийг бидэнд сайн харуулж өглөө. Зэлүүд газрын бид уншиж сонсохоос чухам юу байгуулж байгааг нь нүдээр үзэх биш. Ийм учир би баярласныхаа тэмдэг болгож зээллэгт хорин таван рубль өгье, өөр хэн саналтай байна? гэв. 

	Тариачид санаандгүй «баярласныхаа тэмдэг болгож» зуун дөчин төгрөг цуглуулахад жолооч маань ч:

	— Нөхөр Матвей, хязгаар нутгаар явж хүн ардыг суулгавал яана, тэгвэл авто замд их тус болох царайтай байна гэсэн санал гаргав. 

	Залуучууд баярлан шуугилдаж, инээлдэж байхад сахалт эр иргэнийхээ ухамсарт чанараараа улам гайхуулж хэн нэгэн хүнд:

	— Зөвлөлт засгийн үед амьдрахад итгэлтэй боллоо. Энэ засаг одоо настнуудын ухамсрыг ч өөрчилж байна гэлээ. 

	— Намгийн чөтгөр та нарын ч ухамсрыг өөрчилнө гэж олны дундаас хэдэн хүн хашхирлаа. 

	«Хоёр үеийнхний хооронд маргаан» дэгджээ. Хувцсаа аятай сайхан өмссөн нэг өвгөн:

	— Настай бид нар юм илүү мэддэг болохоороо амны чинь салиа арилаагүй та нараас ч түргэн сурч байна гэж цовоогоор хэлэв.

	— Мэдэхээсээ өмхийгөөр утах чинь даамай л даа

	— Хортон та нар... 

	— Бүгд тийм биш! Бүгд тийм биш, үнэнийг мэдэж ав!

	— Хананд шаасан халаас шиг хуучнаа ягширтлаа баримталдаг, та нар. 

	— Бахьгүйгээр суга татаж чадахгүй. 

	— Суга татаж байгаа юм чинь

	Ихэнх нь сэнст чаргыг тойрон зогсоод алга ташицгаан, морио илж байгаа юм шиг алгаараа түүнийг илж, дарж үзэх бөгөөд нэг хүн:

	— Одоо үед тариачин хүн ч инженер болж болно гэнэ. 

	— Ямар аргаар?

	— Манай засаг туслах юм аа. 

	Өнөөх хөлчүү залуу дахин гарч ирээд агсамнах нь:

	— Би бол, нөхөр минь, олсон мөнгөөрөө архи уучихдаг хүн байгаа юм. Мөнгө олоод л зугаалчихдаг! Би зугаалах дуртай. 

	— Дүрсгүйтэх гэж олны дотроос нэг нь хэлж байв. 

	— Зүйтэй. Би дүрсгүйтэх дуртай, зүтгэлтэй хүн гэж сайх залуу эвлэрэв. 

	— Ажил хийх дуртай юу? гэхэд

	— Ажил хийх ч дуртай нөхөр минь, миний хөдөлмөр өдөр хэчнээн гээч! Энэ хавийнхныг цөмийг нь ч архидуулж чадна

	— Бүү солиор. Тэнэгээрээ бүү гайхуулах гээд бай гэж хүмүүс түүнийг аашлахад мань эр:

	— Би мангуу гэж үү? гэж хэрүүлд дийлж гарах санаатай хашхирахад «тариачин иргэд» түүнийг хумхиж аваад ханхар цээжээрээ түлхээд гаргачихлаа. 

	— Уйтгар гунигаасаа болоод би мангуу юм шиг харагддаг байж магадгүй гэж тэр залуу хашхирах нь сонсогдож байлаа. 

	Түүний оронд өөр нэг өндөр бас жаахан хөлчүү эр гарч ирэв. Хот газрын пальто, гялалзтал арчсан савхин гуталтай шинэхэн үстэй малгай гэдрэг шилдүүлэн тавьж өргөн магнайгаа харуулсан, ер нь аятайхан хувцасласан тэр хүний нүүр нь шонхор хамарласан туранхай бөгөөд цэнхэрдүү нүднийхээ хөмсгийг сүрхий зангиджээ. Эрүүнийхээ сахлыг хуссан боловч мушгимал хүрэндүү ооч сахал нь түүний нүүр царайд шийдэмгий эрийн шинжийг бий болгож, ер нь энэ хүн хэрээ мэдэх эр болох нь шууд харагдана. 

	— Нөхөр та бидэнд соёл үзүүлж байгаа юм биз дээ? Үйлдвэржүүлэх үйл хэрэгт механикжилтын амжилтыг харуулж байгаа юм биз дээ. Их сайн байна. Зэрлэг хүмүүс дээр хүрч ирээд гайхшийг нь барах гэсэн шиг юм болж байх шив дээ?

	— Юун хүн бэ? гэж нөхөр маань асуужээ. 

	— Намайг бүгд мэднэ гэж тэр хүн бардам байдалтай хэлэхэд олны дотроос:

	— Энэ ч манай хүн дээ гэцгээлээ. 

	— Эндхийн үе удмаараа зарц явсан хүн. 

	— Манайхандаа л юм мэддэг хүн дээ. 

	— Миний эцэг ямар хүн байлаа? гэж тэр тариачин олонд хандаж асуухад:

	— Эцгийг нь таван онд алчихсан юм... гэж нэг хүн хэлэв. 

	— Бас зарц хүн байсан юм. 

	— Десятин газар таван үе дараалан суусан хүн дээ. 

	— Болиоч! гэж өнөөх залуу эр гар өргөөд, — Дэмий юмнаас хүн алах юм, ер нь шууд хэлэхэд: хувьсгалын үнэн мөнийг дагалаа гэж л алсан юм шүү дээ. Үнэн биз дээ? гэв. 

	— Үнэн, үнэн!

	— Уухайс! Хэн алсан бэ?

	— Износковууд. 

	— Манайханд Износковууд гэж хүнийг амьдаар нь залгигчид байсан юм. 

	— Түмнийг шулагчид. 

	— Одоо нөхөр минь, ойлгогдож байгаа биз? Та манайхаар айлчилж орохгүй юу?

	Тэр залуугийн оёгийг ч ажихад тосгоныхон нь «үе удмаараа зарц байсан хүндээ» ямар харьцаатай байгаа байдлыг нь ч ажихад цаадуул нь түүнийг жаахан «даапаалах» гэсэн биз, эсхүл энэ хүнтэй хэл амаар баахан үзэлцэх гэсэн юм уу гэж нөхөрт маань санагджээ. Гэтэл орой болж, үдшийн гэгээ тасарч байжээ. 

	— Манайд оч л доо гэж өнөөх залуу шалгаагаад, — Бусад чинь ч хүсвэл очиг л доо. Та соёл удирдаж байгаа нөхөр болохоор сонин шүү дээ гэжээ. 

	— Тун удахгүй шүү гэж нөхрийн хэлэхэд

	— Таныг бариад байхгүй. Нэг их биш, энгийн хэрэг шүү дээ гэж цаадах нь хэлжээ. 

	Тэгээд явцгаажээ. Тэр залуу гурван цонхтой, цоолбортой гишгүүр бүхий дэвсгэрт довжоотой жижигхэн байранд хүрч очоод үүднийхээ пинд эсгий гутлынхаа цасыг цохин унагаад байшингийнхаа хаалгыг найрсаг бөгөөд үг дуугүй нээж өгчээ. 

	Таазнаас унжуулсан дэнлүү гэрэлтэнэ. Тааз, ханаа шавардан шохойдож, шалаа будсан байлаа. Урд талын булангийн шалан дээрх цагаан даавуу дэвсээтэй ширдэг дээрх хөнжлийн дороос гурван толгой цухуйх бөгөөд нэгнийх нь нүд гялалзаж байхад нөгөө хоёр нь дуг нойрсжээ. Сайн мужаан хийсэн модон орон дээр залуу авгай хүүхэд хөхүүлэн суух бөгөөд гийчдийг төдий л таашаахгүй янзтай. 

	— Үүдээ хаагаарай, хүүхэд салхи цохичихно гэж ширүүн тушаав. 

	Урд талын буланд номын жижиг тавиур дээр нь Ленин, Сталин хоёрын зураг байна. Ханан дахь пийшингийн дэргэд сав суулганы шинэхэн ногоон шүүгээ байна. Хажуу дахь нэг ширээн дээр халуун тогоо гялалзан харагдана. Гэрийн эзний хойноос арваад хүн дагаж ороод үүдэнд нь зогсоход гэрийн эзэн дотогш хоолныхоо ширээний дэргэд очин манай нөхөрт сандал тавьж өгөхдөө:

	— Зөвлөлтийн хамтралын тариачин хүн амьдрахаар хэрхэн найрсаж байгааг хар даа. Хуартай цаас нааж болох л байлаа, гэхдээ жоомноос болгоогоод хуартай цаас хэрэглэхгүй байгаа юм. Иймд соёлын талаар бид хэрдээ таарсан бага сага санаачилгатай байгаа юм. Би амьдралын мөн чанарын талаар ч бага сага юм ухаарч эхэлж байна гэж тэр хүн сайрхан ярих боловч нүд нь: тийм биз дээ? гэсэн янзтай харагдаж байжээ. Түүний жишимгүй догшин царай жаал зөөлөрчээ. Нөхөр маань,

	— Намын гишүүн үү? гэж асуухад

	— Энэ бол ирээдүйн хэрэг. Одоохондоо зөвлөлтийн хамтралын тариачин. Миний хөдөлмөр өдөр их болсон, зургаа зургаан кило авсан, түүнээс гадна мод бэлтгэлд ажил хийж нэмэлт хөлс авдаг. Үнээтэй. Эхнэртээ гучин таван червонцоор нэг пальто худалдаж авч өгсөн. Үзүүлж болно гэжээ. 

	— Яах юм гэж эхнэр нь орныхоо хажуу дахь жижиг орон дээр хүүхдээ өлгийдөх зуур хэлжээ. 

	— Чи уг нь пальтоныхоо оронд нэг үнээ авсан бол дээр байж, танайд ганц үнээ чамлалттай байна гэж нөхөр маань зөвлөжээ. 

	— Хэлээгүй юу! Би чамд ингэж хэлдэг байсан шүү дээ гэж эхнэр нь баярлан өгүүлжээ. 

	— Тэгвэл, бас нэг үнээ худалдаж авах болж байна уу? гэж гэрийн эзэн хаашхан хэлэв. 

	— Хүүхдүүд чинь шалан дээр унтаж байна, энэ чинь тусгүй дээ. 

	— Ор хэрэгтэй юу? Мэдэж байна, харин хаанаа тавих вэ?

	— Байшиндаа бас нэг өрөө залгаад барьчих

	— Бас уу? Чи ядсан сайхан санаатай хүн бэ! гэж гэрийн эзэн доогтой маягаар сунжруулан хэлээд нүдээ жонийлгон байж асуусан нь:

	— Чи намайг нударган болгох гээд байна уу? Чи ямар мэдэлтэй хүн бэ? Ажил хийх аль эсхүл алиалж явахын аль нь дээр вэ?

	— Чамайг хоёр дахь үнээгээ худалдаад авчихсан, нэг өрөө нэмж барьсан хойно чинь, ер нь бусдад үлгэр жишээ болохуйц амьдрах болсон хойно чинь л би чамтай алиалж маазрах болно. Тэгвэл чи шагнал ч авах болно, тэр цагт л хоёулаа жаал маазрамз гэж нөхөр маань түүнд хэлжээ. 

	— Манай засаг, юу гэж хэлж байгааг та нар дуулж байна уу? гэж гэрийн эзэн бусдадаа хандаж хэлжээ. Тэд дуугүй сонсох бөгөөд хааяа хоолой засаж, хоорондоо сэмхэн шивнэлдэнэ. Орж ирэх хүмүүсийн тоо олширсоор өрөөний талыг эзэлж чихцэлдэн зогсож байлаа. Тэдний амьсгаанд дэнлүүний гэрэл бүдгэрч байшингийн дотор бүрэнхий болж байжээ. 

	Гэрийн эзэн, манай нөхрийг ширтэн харж цааш нь хэлэхдээ:

	— Шан горьдож ажил хийх хэрэг алга л даа, шан гэдгийг чинь бид өөрснөө гаргаж байгаатай юуны өөрц байх вэ. Тэрнээс гадна би ганцаараа ийм хүн байгаа биш, надаас доргүй, дээр ч улс бий шүү дээ гэжээ.

	— Хөхүүл хүүхэд чинь гараад хэдий болж байгаа юм? гэж асуугаад хоёр долоо хонож байгааг нь нөхөр маань мэдээд:

	— Чи аанай л эхнэртэйгээ хамт унтаж байгаа биз ээ? гэж бас асуужээ. 

	— Тэгэлгүй яах вэ. Тэгэхийн тулд л эхнэр авдаг шүү дээ гэжээ. 

	Харанхуйвтар байсан ч гэсэн эхнэр нь ичиж ув улаан болсон нь харагдах бөгөөд бүсгүйчүүл шивнэлдэж эхэлснээ жиг жиг инээлдэж шүүрс алдацгаав. Нялх биетэй байгаа эмэгтэйчүүдийг хайрлахын чухлын тухай, бас амаржихаас нь хэдэн сарын өмнө, амаржсанаас нь хойш нэг хэсэг хугацаагаар нөхрөөсөө тусгай унтаж байхын тулд бас нэг өрөөтэй байх нь чухал гэж нөхрийн товчхон ярихад эмэгтэйчүүл

	— Та зөв юм хэлж байна. 

	— Хэлж өгсөнд чинь баярлалаа!

	— Эмэгтэйчүүд бидэнд үнэхээр хэрэгтэй... гэлцэн таашаасан байна. 

	Нөгөө ертөнцөд очоод сэнст чаргын тухай ярьж өгөхөөр амласан өнөөх сэргэлэн эмгэний толгой цухуйж бахадсан байдалтайгаар хэлсэн нь:

	— Эмгэд хөгшид минь, манай засаг гэдэг чинь энэ дээ, үзэв үү? Залуу мөртөө ийм юмыг ухаарч байгааг нь харахгүй юу! Засаг, даамлууд гээд бишгүй л олон юм байсан даа... гэтэл нь нэг эрийн баргил хоолой түүний үгийг тасалж:

	— Илүү өрөө гэдэг чинь зөв байгаа юм шүү! Зайгүй чихцэлдэхээс болж хүүхдүүд маань тарчлах ч юм. Мэдэх ёсгүй юмыг эрт мэдэх ч болох юм... гэхэд гэрийн эзэн эр толгой дохиод:

	— Нээрэн л тийм байгаа юм! Хэн маань ч ялгаагүй шүү дээ. Нэг орон дээр байхлаараа тэсэхгүй юм. Хүүхдүүдийн талаар ч гэсэн нээрэн тийм байгаа юм. Ай их зовлон байна! гэв. 

	— Танайх радиогүй юм аа гэж нөхрийн хэлэхэд гэрийн эзэн хөмсөг зангидан:

	— Радио байдаггүй! Радиод элементүүд хэрэгтэй байдаг юм байна. Элементийг хотоос олж авна, бараг хэдэн зуун километр газар явах хэрэгтэй болдог. Радио нэг л бүтэж өгөхгүй байна даа гэснээ дуугаа чангатган зоримгоор:

	— Уйдахдаа тэнэг болоо байлгүй гэж нэг согтуу хүн хашхирч байхыг чи дуулаа биз дээ? Тэр хүн чин үнэнээ л хашхирсан хэрэг шүү. Бидэнд, ялангуяа хот газар нүд хужирласан Улаан армид алба хааж байсан хүмүүст уйтгартай л байдаг юм. Мөнгө байна, ажил хийж мөнгө авах сайхан болжээ, харин ажлаа хийж дууссаны дараа, жишээ нь, сайн өдөр болохтой зэрэг хаашаа ч үгүй болчих юм байна шүү дээ... Манайхан гурван зуугаад өрх айл байдаг, гэтэл цуглах газар байдаггүй гэв. 

	— Сүм байгаа биз дээ? гэж нөхрийн сануулж хэлэхэд гэрийн эзэн, 

	— Сүмийн талаар ч бодсон л доо. Даанч жижиг, хуучин, харанхуй, дотор нь ороход олон зуун жил хуримталсан уйтгар л санагддаг юм. Бидэнд сүм таарахгүй. Тэрийг ашиглаж болох л доо, гэхдээ хурал цуглаан хийж байх нэг шинэ байшин баривал дээр гэж бодоцгоодог юм аа гэв. 

	— Клуб гэдэг юм гэж нэг хүн олны дотроос хэлэв. 

	— Клуб ч бай, юу ч бай, хэрэгтэй л байна. Манайхны сургуулийн хүүхдүүд «хөдөөгийн театраар» жүжиг тавих л юм. Гэтэл сургууль нь энэнээс болоод их л хэцүүдэж байна, ард олонд ч олигтой юм үзүүлж базаахгүй байна. Жүжгүүд нь гэж тэнэг амьтад л үзэж байвал таарах зүйл. 

	— Тэгээд яах вэ? Оролдоод үз, та нарын л сайн дурын хэрэг шүү дээ гэж нөхрийг маань хэлэхэд гэрийн эзэн бас ингэж ярьжээ. 

	— Хэрэв бүх хэрэг явдал эхэлсэн янзаараа цаашид явах юм бол бид тохижих л байна. Манайд өөрийн мужаан нар бий, тэд гурван давхар байшин ч барьчихсан дөнгөнө. Энэ хооронд харин та бидэнд тус болж, хорин морины ч юм уу хүчтэй нэг жаахан мотор олж өгвөл бид сууринаа гэрэлтэй болгож, радиотой болоод бас... 

	Энэ үгийг сонсоод хүмүүсийн сэтгэл ихэд хөдөлж ам амандаа:

	— Керосин хүрэлцэхгүй байна!

	— Дэнлүү барих хэрэг гарах юм... 

	— Чувашууд гэрэлтэй болсон шүү! гэцгээлээ. 

	— Чимээгээ аядацгаагаач, хүүхэд цочоочихлоо! гэж гэрийн эзэн эмэгтэй гуйж байна. 

	— Тийм дээ, айх байх даа! гэсэнд

	— Манайхны хүүхэд айдаг юм гэж байдаг бил үү? гэж нэг нь харамссан янзтай асууж байна. 

	Хүмүүс шалны будаг хатаагүй, ширдэг дээр хүүхдүүд унтаж байгааг ч бүр мартчихаад бөөнөөрөө ширээний дэргэд чихэлдэн иржээ. «Зохиолч Короленкогийн хөрөгтэй төстэй» нэг сахалт эр бүгдээс чанга дуугаар хашхирч итгэлтэйгээр хэлсэн нь:

	— Нөхөр минь, бид хотынхон шиг төвхнөж амьдрах хэрэгтэй байна. Тэгэхгүй бол ямар хэрэг байх вэ? Нэг хэсэг нь тийм байхад нөгөө хэсэг нь ийм байх! Бас л ард түмэн маань хоёр тасарсан хэвээр болох шүү дээ. Бидэнд дутаж байгаа юм хэчнээн их байгааг та өөрөө үзлээ газар... гэжээ. 

	— Тийм ээ! Дутагдал гачигдал л манай амьдралын явцад садаа болж байна гэж үе удмаараа зарц явсан хүн хэллээ гэнэ. 

	Харин хижээл насны нэг өндөр авгай:

	— Чам шиг ийм юм болгонд хүрч чаддаг улс байнга гүйж очиж байвал мөн их хэрэг болох байна гэжээ. 

	— Ард түмнийхээ үгийг сонсов уу, нөхөр минь? гэж гэрийн эзэн инээмсэглэн асууж байхад царайг нь ажвал бидний ярилцсан ярианд сэтгэл тун тааламжтай байгаа нь илт байлаа. 

	... Би энэ «гачаадлын» тухай өгүүллэгээ «юм бүхэнд хүрч чаддаг» нөхрийнхөө амнаас дуулсан яг тэр янзаар нь бичлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

	 Хэзээ тохиолдох нь үл мэдэгдэх үйл явдал гэсэн үг. (Орч.)

